
      Nuuk, 6. marts 2015 

 

Inatsisartut suleriaasiat § 37 malillugu, immikkoortoq 1 naapertorlugu matumuuna 

Naalakkersuisunut apeqqut imaattoq saqqummiuppara: 

 

Naalakkersuisunut apeqqutit: 

1. Namminersorneq pillugu inatsimmi Kapitel 7 § 20-mi ima allassimasoqarpoq: 

Kalaallit oqaasii tassaapput Kalaallit Nunaanni pisortatigoortumik oqaatsit. 

Qaqugu Naalakkersuisut Namminersornerup inatsisaanni Kapitel 7  §20 

atuutilersinniarpaat? 

 (Inatsisartunut Ilaaasortaq Per Rosing-Petersen, Partii Naleraq) 

 

Tunngavilersuut: 

Namminersorneq pillugu Isumalioqatigiissitami ilaasortaanikuulluni nalunngilarput 

isumaqatigiinniarnitsinni qitiulluinnartumik angusatsinni inissisimapput uku pingasut 

immikkuullarissut: Inuiattut akuerisaaneq, nunamut piginnittussaatitaaneq 

minnerunngitsumillu kalaallisut oqaatsitta pingaarnertut inissinnissai allanik sanileqaratik. 

Tamannalu tunngavigilluinnarlugu inuiaat taasigamik 76%-p missaat – 

amerlanerussuteqarluartut, akuersaarlutik neriungaarlutillu taaseqataapput. 2009-mili 

pisimasut kingumut qissimikkaanni ima isikkoqarpoq taamanili ineriartortoqarani killormut 

kinguariartorneq ingerlasimasoq. Uani allaffissorneruppat, tusagassiuutini oqaatsitta 

atorneqarnermiippat, tassami sutigut tamatigut killormut alloriarnikuuvugut, 

tamannarpiaavorlu qimakkumallugu amerlanerussuteqarluartut taaseqataanerat. 

Taamaattumik qaqugu timitalimmik inatsit taanna atuutilersinniarneranik apeqquteqarpunga. 

Isumalioqatigiissitami sulinitsinni immikkut Kalaallit Nunaata ilisimasalittut atorpaa 

Ilisimatooq Gudmundur Alfredsson, taannalu ukiaq 2014, tamannarpiaq pillugu aperigakku 

ilaatigut imatut akivoq: 

“Kalaallit oqaasii tassapput pisortatigoortumik oqaatsit, allaallumi Danskit inatsisaanni taama 

allaqqavoq. Siunertalimmik/Ilisimaaralugu tamanna allannguineruvoq, 

Namminersornerullutik inatsisaanni allaqqanikuuvoq kalaallit danskillu oqaasii atugassaasut, 

massakkullu inatsimmi kingulleq (danskit oqaasii) peernikuuvoq.” 

(tuluttuuani: Greenlandic is the official language in Greenland, as spelled out even in Danish 

law. And that was a deliberate change from before, in hjemmestyreloven it said both 

Greenlandic and Danish, the latter has now been dropped) 

Apeqqut Partii Naleqqamiit Naalakkersuisunut saqqummiupparput, aammalu ullut suliffiit 

qulit qaangiutinnginnerani akineqarnissara kissaatigaara. 


